

Коми Республикаса Оланподув Ёрд
Гражданин Николай Лукъянович Павловлӧн норасьӧм серти «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 14 статьяса 1 юкӧнлӧн 1 пунктлысь, 20 статьяса 1 юкӧнлӧн 1 пунктса «д» пунктувлысь да 3 юкӧнлӧн 3 пунктлысь оланподувлы лӧсялӧмсӧ видлалӧм йылысь делӧ вылӧ Коми Республикаса Оланподув Ёрдлӧн шуӧм 
Сыктывкар                                                              2017 вося рака тӧлысь 16 лун
Коми Республикаса Оланподув Ёрд, кӧні веськӧдлысьнас вӧлі В.В. Кретов, ёрдысьяснас Д.Н. Басманов, Н.В. Боковикова, А.В. Проскуров, 
кӧні участвуйтісны гражданин Н.Л. Павлов да сійӧс петкӧдлысь Н.П. Мишкин, Коми Республикаса Каналан Сӧветӧс петкӧдлысь И.А. Груздева - Коми Республикаса Каналан Сӧветлӧн Аппаратысь Инӧда веськӧдланінлӧн социальнӧй оланпастэчас юкӧнса консультант-эксперт, Коми Республикаса Юралысьӧс петкӧдлысьяс А.В. Перминова – Коми Республикаса Юралысьлӧн Канму-инӧда веськӧдланінса оланподув да социальнӧй оланпастэчас юкӧнса начальникӧс вежысь, И.М. Нихельман - Коми Республикаса удж, уджӧн могмӧдан да социальнӧя доръян министерстволӧн олысьясӧс социальнӧя доръян юкӧнын оланпастэчас анализируйтан да сӧвмӧдан юкӧнса начальник, С.Н. Молодцова -  Коми Республикаса удж, уджӧн могмӧдан да социальнӧя доръян министерстволӧн социальнӧй гарантияяс юкӧнса медыджыд специалист-эксперт,
Коми Республикаса Оланподувлӧн 96 статьяса 3 юкӧнӧ, «Коми Республикаса Оланподув Ёрд йылысь» Коми Республикаса Оланпаслӧн 3 статьяса 1 юкӧнлӧн 2 пунктӧ, 90, 91, 92 да 93 статьяясӧ кутчысьӧмӧн, 
видлаліс ёрдлӧн восьса заседание вылын «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 14 статьяса 1 юкӧнлӧн 1 пунктлысь, 20 статьяса 1 юкӧнлӧн 1 пунктса «д» пунктувлысь да 3 юкӧнлӧн 3 пунктлысь оланподувлы лӧсялӧм йылысь делӧ,
Ёрдысь-докладчик А.В. Проскуровлысь юӧр, кыкнанладорлысь висьтасьӧм кывзӧм бӧрын, сетӧм документъяс да мукӧд материал видлалӧм бӧрын Коми Республикаса Оланподув Ёрд 
ш у и с:
1. Коми Республикаса Оланподув Ёрдӧ шыӧдчис гражданин Н.Л. Павлов «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 14 статьяса 1 юкӧнлӧн 1 пунктлысь, 20 статьяса 1 юкӧнлӧн 1 пунктса «д» пунктувлысь да 3 юкӧнлӧн 3 пунктлысь оланподувлы лӧсялӧмсӧ видлалӧм йылысь.
Кыдзи гӧгӧрвосьӧ норасьӧмын, шыӧдчысьлӧн эм инӧд босьтны социальнӧй отсӧг «Политическӧй репрессия улӧ веськалӧмаясӧс реабилитируйтӧм йылысь» 1991 во йирым тӧлысь 18 лунся 1761-1 №-а Федеральнӧй оланпаслӧн 16 статья серти, «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпаслӧн 14 статья серти (водзӧ — Коми Республикаса Оланпас).
«Коми Республикаын олысьяслы социальнӧй отсӧг сетӧм йылысь» Коми Республикаса Оланпасӧ вежсьӧмъяс пыртӧм йылысь» 2015 во ӧшым тӧлысь 22 лунся 108-РЗ №-а Коми Республикаса Оланпас да «Коми Республикаса ӧткымын оланпастэчас актӧ вежсьӧмъяс пыртӧм йылысь» 2016 во рака тӧлысь 1 лунся 11-РЗ №-а Коми Республикаса Оланпас примитӧмкӧд йитӧдын Коми Республикаын реабилитируйтӧм йӧзлы да политическӧй репрессияын мыжтӧм йӧзлы социальнӧй отсӧг сетӧм вылӧ урчитӧма выль пӧрадок, а стӧчджыка кӧ, сьӧмӧн отсӧг сы мында, мыйта урчитӧма вензяна Коми Республикаса Оланпаслӧн 20 статьяын.
Шыӧдчысьлӧн видзӧдлас серти, республикаын олысь реабилитируйтӧм йӧзлы да политическӧй репрессияын мыжтӧм йӧзлы чинтісны выплатасӧ ӧтйӧза транспортӧн ветлӧм вылӧ, лекарствоӧн могмӧдӧм вылӧ, пинь протезъяс вӧчӧм да дзоньталӧм вылӧ, а тайӧ категория йӧзыслы сьӧм сетӧмӧн ӧнія социальнӧй отсӧг сетан пӧрадокыс оз тырвыйӧ сет сылы канмусянь отсӧгсӧ да социальнӧй отсӧг вылӧ торкӧ сылысь оланподув инӧдъяссӧ, кутшӧмъясӧс гарантируйтӧма Коми Республикаса Оланподувлӧн 11, 40 статьяясӧн.   
Коми Республикаса Оланподув Ёрд «Коми Республикаса Оланподув Ёрд йылысь» Коми Республикаса Оланпаслӧн 3, 68 статьяяс серти решитӧ сӧмын инӧд кузя юалӧмъяс, оланподув судопроизводство дырйи сійӧ кутчысьӧ збыль лоӧмторъяс урчитӧмысь да туялӧмысь сэк, кор тайӧ пырӧ мукӧд ёрдлӧн либӧ мукӧд органлӧн компетенцияӧ, да примитӧ шуӧмъяс да кывкӧртӧдъяс сӧмын сэтшӧм видлалантор серти, кутшӧмӧс индӧма шыӧдчӧмын, да сӧмын актлӧн сійӧ юкӧн серти, кутшӧмлӧн оланподувлы лӧсялӧмсӧ лыддьӧны гӧгӧрвотӧмӧн. 
Таысь петӧ, мый Коми Республикаса Оланподув Ёрдлӧн видлаланторйӧн лоӧ «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпасын 14 статьялӧн 1 юкӧнса 1 пунктлӧн, 20 статьяса 1 юкӧнлӧн 1 пунктса «д» пунктувлӧн да 3 юкӧнса 3 пунктлӧн положениеяс сійӧ юкӧнын, кӧні наӧн дзескӧдӧма шыӧдчысьлысь инӧдсӧ социальнӧй отсӧг босьтӧм вылӧ водзджык урчитӧм мында да форма серти.
2. Коми Республикаса Оланподув социальнӧй государстволӧн могъяс серти (11 статья) гарантируйтӧ быдӧнлы позянлун социальнӧя могмӧдӧм вылӧ арлыд серти, висигӧн, вермытӧм вӧсна, вердысьӧс воштӧм бӧрын, челядьӧс быдтӧм-сӧвмӧдӧм могысь да мукӧдтор дырйи, кыдзи урчитӧма оланпасын (40 статья, 1 юкӧн).  Та дырйи Коми Республикаса Оланподув Коми Республикаын социальнӧй политикалысь туйвизьяс урчитігӧн сыкӧд ӧттшӧтш оз вынсьӧд, кутшӧмӧсь стӧч доръян мераясыс, сідзи жӧ сійӧ либӧ мӧд категория гражданалы найӧс сетӧм вылӧ мындаыс да условиеясыс. Олысьясӧс социальнӧя дорйӧм вылӧ, тшӧтш налы социальнӧй отсӧг сетӧм вылӧ, организационно-правовӧй формаяссӧ да механизмъяссӧ урчитӧмыс пырӧ оланпас пыртысьлӧн уджмогъясӧ.  
Россия Федерацияса Оланподувлӧн 72 статья вылӧ (1 юкӧн, «ж» пункт) да Коми Республикаса Оланподувлӧн 64 статья вылӧ (1 юкӧн, «ж» пункт) подуласьӧмӧн олысьясӧс социальнӧя доръян юалӧмъясыс пырӧны Россия Федерациялӧн да Коми Республикалӧн ӧтвыв веськӧдлӧм улӧ. Ӧтвыв веськӧдланторъяс серти лэдзӧны федеральнӧй оланпасъяс, кодъяс серти Россия Федерацияса субъектъяс инӧд боксянь найӧс асьныс ладмӧдӧны. Коми Республикаса оланпасъяс да мукӧд инӧда акт оз вермыны мунны паныд оланпасъяслы, кутшӧмъясӧс примитісны канму власьтлӧн федеральнӧй органъяс вынсьӧдісны Россия Федерациялӧн уджмогъяс серти (Коми Республикаса Оланподувлӧн 65 статьяса 1 юкӧн). 
«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» да «Россия Федерацияын меставывса асвеськӧдлӧм котыртан ӧтувъя принципъяс йылысь» Федеральнӧй оланпасъяс примитӧмкӧд йитӧдын Россия Федерацияса оланпастэчас актъясӧ вежсьӧмъяс пыртӧм да Россия Федерацияса ӧткымын оланпастэчас акт вынтӧмӧн лыддьӧм йылысь» 2004 во моз тӧлысь 22 лунся 122-ФЗ №-а Федеральнӧй оланпас примитӧмкӧд йитӧдын кокньӧд босьтысь категория гражданаӧс, кодъяс лыдӧ пырӧны и реабилитируйтӧм йӧз да политическӧй репрессияын мыжтӧм йӧз. Социальнӧй отсӧг сетан выль система подуласьӧ Россия Федерацияса канму власьтлӧн федеральнӧй органъяс да Россия Федерацияса субъектъяслӧн канму власьт органъяс костын уджмогъяс юклан принцип вылӧ да сы вӧсна натуральнӧй кокньӧдыс вежсьӧ сьӧм компенсацияяс вылӧ, та дырйи социальнӧя доръян тшупӧдыс кольӧ воддза кодьӧн (2004 во моз тӧлысь 22 лунся 122-ФЗ №-а Федеральнӧй оланпаслӧн водзкыв да 153 статья).
Сідз, 2005 во тӧвшӧр тӧлысь 1 лунсянь «Политическӧй репрессия улӧ веськалӧмаясӧс реабилитируйтӧм йылысь» 1991 во йирым тӧлысь 18 лунся 1761-1 №-а Федеральнӧй оланпаслӧн 16 статья серти  реабилитируйтӧм йӧзлы и политическӧй репрессияын мыжтӧм йӧзлы сетӧны социальнӧй отсӧгсӧ Россия Федерацияса субъектъяслӧн оланпасъяс серти; индӧм йӧзлы социальнӧй отсӧг сетан рӧскод кӧсйысьӧмъясыс пырӧны Россия Федерацияса субъектъяслӧн рӧскод кӧсйысьӧмъясӧ.
«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпаслӧн 26.3 статьяса 2 пунктлӧн 24 пунктув серти Россия Федерацияса субъектлӧн канму власьт органъяслӧн уджмогъясӧ ӧтувъя веськӧдланторъяс серти, кутшӧмъясӧс тайӧ органъяс збыльмӧдӧны асьныс Россия Федерацияса субъектлӧн сьӧмкуд сьӧм тшӧт весьтӧ (федеральнӧй сьӧмкудйысь субвенцияяс кындзи), пырӧ гражданаӧс социальнӧя дорйӧм да социальнӧя могмӧдӧм серти юалӧмъяс решитӧм. Та дырйи индӧм оланпасыс оз сет позянлун йӧзӧдны федеральнӧй оланпасъяс, кутшӧмъяс эськӧ урчитісны Россия Федерацияса субъектлӧн сьӧмкудйысь налӧн удж серти видлалан юкӧнын сьӧм видзан мында да пӧрадок (Федеральнӧй оланпаслӧн 26.3 статьяса 4 пункт). 
«Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» 1999 во йирым тӧлысь 6 лунся 184-ФЗ №-а Федеральнӧй оланпаслӧн 1, 26.3 да 26.14 статьяяслысь положениеяс Россия Федерацияса сьӧмкуд кодекслӧн 31 да 85 статьяяслысь положениеяскӧд ӧтув анализируйтӧмӧн, кутшӧмъяс урчитӧны Россия Федерацияса сьӧмкуд системалысь принципъяс, Россия Федерацияса субъектъяслӧн сьӧмкуд уджмогъяс да рӧскод уджмогъяс, позьӧ вӧчны кывкӧртӧд, мый Россия Федерацияса субъектлы сетӧмаӧсь уджмогъяс асшӧрысь индыны социальнӧй отсӧг сетан сикас, мында да пӧрадок торъя категория гражданалы, кодъясӧс сьӧмӧн могмӧдӧмыс пырӧ Россия Федерацияса субъектъяслӧн уджмогъясӧ.   
Россия Федерацияса канму власьт органъяс да Россия Федерацияса субъектъяслӧн канму власьт органъяс костын веськӧдланторъяс да уджмогъяс юклан принципъяс сетӧны позянлун Россия Федерацияса субъектъяслы асшӧрысь вӧдитчыны Россия Федерацияса субъектъяслӧн сьӧмкудйӧн канмулысь удж могмӧдӧм вылӧ, сы лыдын социальнӧй канмулысь. Та вӧсна уджмогъяс да рӧскод позянлунъяс серти, веськыдлун принцип вылӧ мыджсьӧмӧн, мый петӧ ӧткодьлун принципысь (Коми Республикаса Оланподувлӧн 17 статья), Коми Республикаса оланпас пыртысь вермӧ урчитны социальнӧя отсалан мераяссӧ сэтшӧм ыдждаын, кутшӧмӧс экономическӧя подулалӧма, кокньӧдъяссӧ сетӧны йӧзлы, кодъяслы отсӧгыс колӧ.
Такӧд тшӧтш, Коми Республика оз вермы уджавны ас кежысь, кор босьтӧ ас вылӧ политическӧй репрессия улӧ веськалӧмаяслы социальнӧя отсалан мераяс сетӧм серти урчитӧм кӧсйысьӧмъяс. Тайӧ категория гражданалы социальнӧя могмӧдӧмсӧ инӧд боксянь ладмӧдӧм вежигӧн сылы колӧ кутчысьны социальнӧй веськыдлун принципӧ, пыдди пуктыны гражданалысь торъя видзӧдласъяссӧ да республикалысь публичнӧй видзӧдласъяссӧ, а сідзжӧ босьтны тӧд вылӧ сьӧмкудлысь социально-экономическӧй позянлунъяс. 
Таысь кындзи, социальнӧя отсалан мераяс серти инӧда механизмӧ вежсьӧмъяс пыртӧмӧн республикаса оланпас пыртысьлы колӧ кутны тӧд вылын, мый оз позь йӧзӧдны оланпасъяс, кутшӧмъяс киритӧны либӧ омӧльтӧны гражданалысь инӧдъяс (Коми Республикаса Оланподувлӧн 18 статьяса 2 юкӧн), да подулавны ассьыс помшуӧмъяссӧ сэтшӧм оланподув принципъясӧн да нормаясӧн, кутшӧмъяс кыдзи вынсьӧдӧны торъя мортлысь став гражданалы ӧтувъя оланподув статуссӧ, сідзи и урчитӧны торъя категория гражданалысь – социальнӧя отсалан мераяс босьтысьяслысь торъя статус. 
Коми Республикаын федеральнӧй оланпастэчасӧн урчитӧм уджмогъяс олӧмӧ пӧртӧм могысь примитӧма «Коми Республикаын олысьяслы социальнӧй отсӧг сетӧм йылысь» 2004 во вӧльгым тӧлысь 12 лунся 55-РЗ №-а Коми Республикаса Оланпас, коді урчитӧ Коми Республикаын олысь торъя категория олысьяслы инӧд боксянь социальнӧя доръян гарантияяс.
Реабилитируйтӧм йӧзлы да политическӧй репрессияын мыжтӧм йӧзлы Коми Республикаса Оланпасӧн урчитӧмаӧсь татшӧм социальнӧй отсӧг сетан мераяс: 1) политическӧй репрессия улӧ веськалӧмаяслы да налӧн семьяӧ пырысьяслы олан жырйысь да коммунальнӧй услугаясысь мынтысьӧм вылӧ рӧскод компенсация, а стӧчджыка кӧ, лунвыв природно-климатическӧй зонаын 814 шайт, семьяӧ пырысьлы – 814 шайт (14 статьялӧн 1 юкӧнса 1 пункт); 2) республиканскӧй быдтӧлысся сьӧм отсӧг 330 шайт мында, та дырйи сьӧм отсӧг юкӧнсӧ вермӧны веськӧдны медицинаын вӧдитчан лекарственнӧй препаратъяс вылӧ, пинь протезъяс вӧчӧм да дзоньталӧм вылӧ (14 статьялӧн 1 юкӧнса 4 пункт, 20 статьялӧн 1 юкӧнса 1 пунктлӧн «д» пунктув да 3 юкӧнлӧн 3 пункт); 3) сад вöдитысьяслöн öтувъясö да оланiн стрöитан кооперативъясö медпервойöн пырöм; Коми Республикаса олысьясӧс социальнӧя могмӧдан  канму учреждениеясын ӧчередьтӧг примитӧм (14 статьялӧн 1 юкӧнса 5, 6 пунктъяс).
Таысь кындзи, вылынджык индӧм Коми Республикаса Оланпас збыльмӧдӧм могысь Коми Республикаса Веськӧдлан котыр примитіс шуӧмъяс, кутшӧмъяс серти сетӧны социальнӧй отсӧгсӧ транспортын кокньӧд серти ветлӧм вылӧ, сы лыдын реабилитируйтӧм йӧзлы да политическӧй репрессияын мыжтӧм йӧзлы («Коми Республика мутасын торъя категория гражданаӧс, кодъяслӧн эм социальнӧй отсӧг вылӧ инӧд, пассажирскӧй пытшкӧсса ва транспортын транспорт услугаясӧн ва туй кадколастӧ ӧткодя могмӧдӧм йылысь» 2008 во öшым тöлысь 9 лунся 340 №-а, «Коми Республика мутасын торъя категория гражданаöс, кодъяслöн эм социальнöй отсöг вылö инӧд, пассажирскӧй карбердса кӧрт туй транспортын транспорт услугаясöн öткодя могмöдöм йылысь» Коми Республикаса Веськӧдлан котырлӧн 2008 во ӧшым тӧлысь 9 лунся 341 №-а, «Коми Республика мутасын торъя категория гражданаöс, кодъяслöн эм социальнöй отсöг вылö инӧд, пассажирскӧй автомашина транспортын (такси кындзи) транспорт услугаясöн öткодя могмöдöм йылысь» Коми Республикаса Веськӧдлан котырлӧн 2008 во ӧшым тӧлысь 9 лунся 342 №-а шуӧмъяс).
Татшӧм ногӧн, политическӧй репрессия улӧ веськалӧмаяслы водзӧ социальнӧй отсӧг сетігӧн, сы лыдын оланін да коммунальнӧй рӧскод вылӧ прӧчентнӧй эквивалент пыдди фиксированнӧй компенсация урчитӧмӧн, Коми Республика оз дугӧдчы социальнӧй гарантияяс сетӧм кузя водзынджык босьтӧм публично-правовӧй кӧсйысьӧмъясысь, а сьӧрсьӧн-бӧрсьӧн пӧртӧ найӧс олӧмӧ да сетӧ сьӧмӧн отсӧгсӧ тайӧ категория йӧзыслы сы мында, мыйта вӧлі ӧтув урчитӧма тайӧ могъяс вылӧ да республиканскӧй сьӧмкудлысь позянлунъяссӧ тӧд вылӧ босьтӧмӧн урчитӧ сьӧм отсӧг мындасӧ.   
Сы вӧсна, мый водзынджык вына кокньӧдъяс пыдди сьӧм мынтӧмлысь мында арталан методикасӧ федеральнӧй тшупӧдын абу урчитӧма, Россия Федерацияса субъект вермӧ ачыс индыны тайӧ методикасӧ да урчитны сы серти сьӧм компенсациялысь мындасӧ. Федеральнӧй оланпас пыртысьӧн абу урчитӧма Россия Федерацияса субъектъяс серти и лӧсялана категория гражданалы торъя сикас кокньӧдъяс бӧръяясӧн сетны коланлун йылысь да сьӧм компенсация мында йылысь нормаяс.
Отсӧг сетан формасӧ вежӧмӧн республикаса оланпас пыртысь уджаліс сылы сетӧм уджмогъяс серти да вежис сьӧм компенсацияӧн натуральнӧй кокньӧдъяссӧ вежӧм серти федеральнӧй оланпастэчаслысь корӧмъяссӧ тӧд вылын кутӧмӧн, та дырйи сьӧм отсӧгсӧ воддза мында кольӧм могысь донъяс содан кадколастӧ отсӧглысь ыдждасӧ индексируйтіс (Коми Республикаса Оланпаслӧн 20 статьяса 2 юкӧн).
Татшӧм позициясӧ эз нин ӧтчыдысь водзынджык висьтавлы Коми Республикаса Оланподув Ёрд сыӧн примитӧм решениеясын, сы лыдын 2016 во рака тӧлысь 21 лунся, 2016 во косму тӧлысь 14 лунся шуӧмъясын.
Татшӧм ногӧн, Коми Республикаса Оланпаслӧн вензяна положениеяссӧ оз позь видлавны кыдзи шыӧдчысьлысь инӧдъяс дзескӧдысьӧн, киритысьӧн либӧ омӧльтысьӧн, кутшӧмъясӧс гарантируйтӧма Коми Республикаса Оланподулӧн, сы вӧсна мый найӧс веськӧдӧма политическӧй репрессияӧ  улӧ веськалӧм йӧзӧс социальнӧя дорйӧм могысь бур условиеяс лӧсьӧдӧм вылӧ. Социальнӧй отсӧг сетан мераяссӧ бӧрйӧны сы могысь, медым тайӧ категория гражданалӧн найӧс социальнӧя доръян тшупӧдыс колис воддза тшупӧдын республиканскӧй сьӧмкудлысь финансӧвӧй позянлунъяссӧ тӧд вылӧ босьтӧмӧн да медым компенсируйтны политическӧй репрессияӧн вӧчӧм лёкторсӧ. 
Прӧверкаыс сы вылӧ, лӧсялӧны-ӧ политическӧй репрессия улӧ веськалӧмаяслы социальнӧй отсӧг сетан мераясыс сійӧ социальнӧй гарантияяс тшупӧдлы (мындалы), кутшӧмӧс сетлісны тайӧ категория гражданаыслы водзынджык, сы лыдын 2005 вося тӧвшӧр тӧлысь 1 лунӧдз, оз пырны Коми Республикаса Оланподув Ёрдлӧн компетенцияӧ, кыдзи урчитӧма Коми Республикаса Оланподувлӧн 96 статьяын, «Коми Республикаса Оланподув Ёрд йылысь» Коми Республикаса Оланпаслӧн 3 статьяын.
Висьталöм вылö подуласьöмöн, Коми Республикаса Оланподувлöн 96 статьяса 3 юкöнö, «Коми Республикаса Оланподув Ёрд йылысь» Коми Республикаса Оланпаслöн 66 статьяса 1 юкöнö, 68 статьяса 1, 2, 3 да 4 юкöнъясö, 69, 91, 93 да 94 статьяясö кутчысьöмöн, Коми Республикаса Оланподув Ёрд 
                              ш у и с:
1. Лыддьыны «Коми Республикаын олысьяслы социальнöй отсöг йылысь» 2004 во вöльгым тöлысь 12 лунся 55-РЗ №-а Коми Республикаса Оланпаслöн 14 статьяын 1 юкӧнса 1 пункт, 20 статьяын 1 юкӧнлӧн 1 пунктса «д» пунктув да 3 юкӧнса 3 пункт Коми Республикаса Оланподувлы, сылӧн 11, 40 статьяяслы лöсяланаöн. 
2. «Коми Республикаса Оланподув Ёрд йылысь» Коми Республикаса Оланпаслöн 73 статья серти тайö Шуöмыс лоö медбöръяöн, оз обжалуйтсьы, дзик пыр вынсялö сiйöс йöзöдöм бöрын, уджалö веськыда да оз кор мукöд органсянь да чина йöзсянь эскöдöм.
3. «Коми Республикаса Оланподув Ёрд йылысь» Коми Республикаса Оланпаслöн 72 статья серти тайö Шуöмсö дзик пыр колö йöзöдны «Коми Республикаса канму власьт органъяслöн индöд-тшöктöмъяс» журналын да меститны «Ӧтуввез» юӧртан да коммуникационнӧй везйын Коми Республикалӧн официальнӧй сайт вылын (Коми Республикалӧн официальнӧй ӧтуввез-порталын). 
        Коми Республикаса Оланподув Ёрд 





  
